РАНЛИВИ ГРУПИ НА НАСЕЛЕНИЕ ЗА ВРЕМЕ НА ТОПЛОТЕН БРАН  според    АКЦИОНИОТ  ПЛАН за превенирање на последиците од топлотните бранови врз населението во Република Македонија
 
Врз  основа  на  индивидуалните ризик-фактори (возраст, пол, постоење на болест, користење на лекови, прекумерна телесна тежина, дехидратација, намалена способност за аклиматизација и бременост), ризик-факторите на животната средина (домување, капацитет на внатрешно разладување, урбан-ефект на "вжештен остров", аерозагадување, услови во работната средина и работното место) и социјалните ризик-фактори (осаменост, неможност на користење на информативни системи и услуги на итната медицинска помош), согласно анализите направени преку истражувања на достапна литература и насоките дадени во СЗО-прирачникот "Здравствени акциони планови за топлина", во Р.Македонија се идентификуваат следните ранливи групи на население: 

· СТАРИ  ЛИЦА – стареењето ја намалува толеранцијата на топлината: жедта се манифестира подоцна, доцни механизмот на потење и бројот на потни жлезди е намален. Старите лица често страдаат од дополнителен морбидитет, физички и когнитивни оштетувања и земаат различни лекови.
· ДОЕНЧИЊА  И ДЕЦА ДО 4-годишна возраст се чувствителни на ефектите од високи температури и се зависни од тоа други да ја регулираат нивната околина и пристапот до течности, како и одговорот на промената на температурата.
· ХРОНИЧНО БОЛНИ, особено оние со ендокрини пореметувања, кардиоваскуларни болести, оние со висок крвен притисок, невролошки и физиолошки нарушувања, хронични белодробни болни, оние со проблеми со црниот дроб  и бубрезите.
· ЛИЦА КОИ ЗЕМААТ ЛЕКОВИ кои ја влошуваат дехидратацијата и исцрпеноста од топлина, диуретици, антиинфламаторни лекови, некои антибиотици (сулфонамиди), некои антивирусни лекови (индинавир), невролептици и антидепресиви, бензодиазепини, амфетамини, аналгетици, бета-блокатори, ACE-инхибитори и др.   
· ЛИЦА СО ЗГОЛЕМЕНА ТЕЛЕСНА ТЕЖИНА се склони на потешкотии предизвикани од топлотните бранови заради тенденцијата да задржуваат повеќе топлина во телото.
· ЛИЦА СО ОДРЕДЕНИ ПРОФЕСИИ кои работат во надворешни услови и се повеќе изложени на влијанието на топлотните бранови или лица кои работат на работни места изложени на висока температура и топлинско зрачење.
· ЛИЦА ЧИЈ СОЦИО-ЕКОНОМСКИ СТАТУС ги прави повеќе ранливи кои поради одредени социјални фактори (професија, социјална изолација, итн) се ранливи на влијанија на топлото време. Во оваа група се вбројуваат: бездомници, лица кои живеат во субстандардни услови, деца на улица, внатрешно раселени лица, и др.

